
Məsud Şəriətinin “Urmu dəryaçasıyam” adlı şeirində harayına kimsə səs verməyən, susuzluğuna 

kimsə inanmayan Urmu gölünün özü danışır: 
 

Qurusam ağ saçım yolsam, 

Külü başıma sovursam, 

Tutar ahım nə ki vardır, 

O nə dağdır, bu nə dağdır! 

Məhv olar nə ki vardır! 

Səslirəm hey susuzam kimsə, 

Kimsə inanmır. [4] 
 
Amma gölün xilas edilməsi üçün nicatı Yaradanda axtaranlar da var. Baba Əli Cavanmərd gölün 

xilası üçün artıq Allahı köməyə çağırır: 
 

Urmu dənizi can üstündədir, 

Özün gəl haraya, ey qadir Allah! 

Qoyma nakam ölə, rəhm eləginən, 

Bu duzlu dəryaya, ey qadir Allah! [5] 
 
Qoşaçaylı şairin bu çağrışına istər Şimali Azərbaycandan, istərsə də türk dünyası şairlərindən də 

dəstək gəlir. Gölün faciəsini ümumtürk faciəsi kimi qəbul edən Kərküklü şair Salah Bəhlul Camurcu Urmiya 

gölünə xəyanət edənlərə bəddua etməkdən belə çəkinmir: 
 

Sular bulanır durur,  

Urmunu Allah qorur. 

Kim bizə xain çıxar, 

Allahdan lənət bulur! [6] 
 
Bütün bu qeyd olunanlardan belə nəticəyə gəlmək olar ki, Cənubda şairlər Urmiyanın xilası uğrunda 

mübarizənin ön sırasındadırlar. Onların əsərləri həm İranda, həm də türk toplumlarının yaşadığı digər 

ölkələrdə ictimai fikrin bu problemin həllinə yönəlik səfərbərliyində, onun yeni çağrışlara cavab verəcək 

səviyyədə formalaşdırılmasında mühüm rol oynayır. Cənublu şairlər problemin həlli üçün yeni-yeni əsərləri 

ilə bu yolda hər cür fədakarlığa daim hazır olduqlarını nümayiş etdirirlər.  

Ekoloji şüur ekoloji qanunların mahiyyətini dərk etməyi, təbiətdəki ziddiyyətlərin, münaqişələrin 

səbəblərini anlayışla qarşılamağı əhatə edir. Təbii və sosial qanunlar arasında uyğunsuzluq, qlobal ekoloji 

fəlakət və yerli ekoloji böhranların təhlükəsi barədə məlumatlılıq ətraf mühitin imperativinə uyğun olan 

məqsədəuyğun fəaliyyət metodunun əxlaqi seçimini dərk etmək, özünü təbiətin bir hissəsi kimi bilməkdir.  

Meydana gəldiyi ən qədim çağlardan Yaxın Şərqdə, o cümlədən Azərbaycanda ədəbiyyat poeziya ilə 

təmsil olunub. Həyati müşahidədən doğulan fikir şeirin qəlb aləmindən keçərək onun psixoloji ovqatını əks 

etdirir. Şeir dünyanın dərki, təbiətin poetik ifadəsidir. İnsan təbiətin ən yüksək dəyər verdiyi varlıq olsa da, 

keçici və müvəqqətidir. İnsan psixologiyası təbiət kimi həqiqi və şəffafdır. Təbiət əsrlərlə insan bəsləyib yola 

salıb – təbiətə! İnsanlar bir-biri üçün yaradılsa da, təbiətin insan üçün faydalılığı bitməz-tükənməzdir. Dün-

yanın bütün yaradıcı insanları təbiəti əks etdirməyə çalışıb, poeziya isə onu vəsf edib. Təsadüfi deyil ki, in-

san ilk təbiətə vurğun olur, ecazkar rənglərinə qarışır. İnsan təbiətlə daima qarşılıqlı əmək fəaliyyətindədir. 

Taleyini qayalara bağlayan, “deyirəm kaş: bax beləcə daşa dönəm yavaş-yavaş” deyərək daşa 

söykənən M.Arazın poeziyasında təbiət həm şeirin predmeti, həm də onun poetik fərdiyyəti kimi çıxış edir:  
 

Azərbaycan – qayalarda 

bitən bir çiçək, 

Azərbaycan – çiçəklərin içində qaya. 
 
Bütün fəsillərin ecazkarlığını misralarına həkk edən – payızda otaqda yaza bilməyən, qışda qarın 

soyuqluğunu şəffaflığına bağışlayan Musa Yaqub:  
 

Otaqda yazmıram bu şeirimi mən, 

Yapışıb payızın titrək əlindən 

Qızıl bədənini sıxıb köksümə, 

Lap belə təpədən dırnağa kimi 

Payıza bürünüb yazdım şeirimi. “Bu payız” 
 
Yaxud, 
 

Ulduz tək üstümə səpələn, ey qar, 

Geydirdin əynimə ağappaq donu. 

Sənin ki, bu qədər təmizliyin var, 

Bağışlamaq olar soyuqluğunu. 

Ulduz tək üstümə səpələn, ey qar. 

Belə təmizlikdən isinmək olar. “Qar” 
 
Təbiət manipulyasiya obyekti kimi insan ruhunu dəyişməkdə mükəmməl ustadır. Təbiət kimi insan 

xarakterində də psixoloji şəffaflıq vardır.  

Təbiət ilə özündə daxili böyüklük, fikir və arzu prosesini təcəssüm etdirən insan arasındakı 

bütövlüyün vəhdətini ifadə etmək bu poeziyanın predmetini şərtləndirir. Zəhmət belə bütövlüyü təmin 

edən, əlaqə yaradan vasitə kimi poetikləşir. Bu vəhdətin daxilindəki ziddiyyət isə arzu olunanı dərk etməyə 

yönəlmiş təfəkkür prosesinin mahiyyəti kimi meydana çıxır Ələkbər Salahzadənin poeziyasında: 
 

Ot çalınır, 

otçalanlar bir orkestr; 

bir havanı tutub gedir. 

Yüz çiçəyin harayını 

Bir vıyıltı udub gedir. “Otçalanlar” 
 
Şairə görə əllər təbiətin icra etdiyi dünya – insan hesablamasında bərabərlik işarəsidir. Bu bərabərlik 

işarəsindən sonra isə zəhmət gəlir. Deməli, bu toplamanın cəmi zəhmətdən ibarətdir: 
 

Əllərimiz, qollarımız –  

Dağlar, düzlər arasında  

Bərabərlik işarəsi. 

Qollarımız 

Köksümüzdən fışqırdıqca  

bu qol şəlaləsi. “Monoloq” 
 
Azərbaycan poeziyası əsrlərlə müxtəlif istiqamətlərdə dövrün siyasi-ictimai proseslərinə münasibət 

bildirərək, təbiəti sevməyi və onun nizamını qorumağa biganə qalmamışdır. Elmi texniki tərəqqi, fabrik və 

zavodların inkişafı nəticəsində dəniz sularının çirklənməsi, meşələrdə ağacların kəsilib odun kimi istifadə 

edilməsi yaradıcı insanların müşahidəsindən kənarda qalmamışdır. “Gəlin təbiəti biz də düşünək, O özü hər 

şeyi düşünən kimi” deyərək, təbiətin qayğısına qalan Hüseyn Arifin bu mövzuda şeirlərinə rast gəlmək 

mümkündür: 
 

Çapıb budaqlarını 

Qabığını soyma sən. 

Çox yemisən barını, 

O ağaca qıyma sən. “Ağac yenə ağacdır” 
 
Beləliklə, təbiət insanlarla qarşılıqlı əlaqənin tamhüquqlu subyekti kimi qəbul edilir. Qaydalar 

insanlar arasında qarşılıqlı münasibətlərə və təbiət ilə qarşılıqlı əlaqəyə tətbiq edilir. Təbiət və insanın 

inkişafı birgə təkamül prosesi, qarşılıqlı faydalı vəhdətdir. 

Təbiəti mühafizə etmək üçün yalnız qorumaq zərurəti diktə olunur. Ekoloji şüur dünya haqqında 

biliklər və təsəvvürlər sistemidir ki, insan və təbiət arasında bərabərliyi qoruyur.  

Azərbaycan coğrafi zənginliyinə, flora və fauna müxtəlifliyinə görə dünyanın əsas ölkələri sırasında-

dır. Cənubi Qafqazın bu qədim diyarının coğrafi zənginliyi onun mədəniyyətinə, folkloruna və insanlarının 

fəlsəfi dünyagörüşünə təsir etmiş, bu, Azərbaycan mədəniyyətinin də özünəməxsus xüsusiyyətlərlə forma-

laşmasına səbəb olmuşdur. Təsadüfi deyil ki, “Kitabi-Dədə Qorqud” dastanında “coşğun axan gözəl suyun 

qurumasın, kölgəlicə qaba ağacın kəsilməsin” kimi ifadələr azərbaycanlıların ulu babalarının – oğuzların 

təbiətə olan sevgisini və sayqısını ifadə edir.  

Azərbaycan xalqının ekoloji mədəniyyəti, təbiətə olan sevgisi onun qədim tarixə malik bayramlarında 

və adət-ənənələrində də öz əksini aydınlıqla tapmışdır. Təsadüfi deyil ki, Növruz bayramında səməni 

cücərdilməsi saf, təmiz təbiətə olan inancı ifadə edir.  

Azərbaycan xalqının mədəniyyət tarixinin əsas mənbələrindən olan “Kitabi-Dədə Qorqud” dastanın-

da qız istəmə – elçilik zamanı deyilən “başı qarlı dağlarını aşmağa gəlmişəm, coşğun axan saf sularını keçib 

gəlmişəm” kimi sözlər zəngin mədəniyyətə malik Azərbaycan xalqının “başı qarlı dağlara”, “coşğun axan 

saf sulara” verdiyi önəmi göstərməklə yanaşı, onun dünyagörüşünun formalaşmasında saf, təmiz təbiətin nə 

qədər mühüm əhəmiyyət kəsb etdiyini də göstərir.  

Əsas faktlardan biri kimi qeyd etmək lazımdır ki, I-VI əsrlərə dair dünya əhəmiyyətli abidə olan 

Əlincə qalasının “Kitabi-Dədə Qorqud” dastanında həm də qoruq kimi təsvir edilməsi, bu qoruqda qaz, to-

yuq, geyik, dovşan kimi heyvanların qorunub saxlanılmasını Azərbaycanda qoruq mədəniyyətinin ilkin 

rüşeyimlərindən biri kimi qəbul etmək olar. Bu mənada Əlincə qalası nəinki Azərbaycanda, hətta dünyada 

da orta əsrlərə dair ilkin qoruqlardan biri kimi göstərilə bilər.  

Azərbaycan xalqının folklorunda təmiz, pak suya, yaşıl ağaca, çiçəkli çəmənə, başı qarlı dağlara, gur 

axan çaylara xüsusi inam vardır. Görülən yuxunun suya deyilməsi, bulaqdan su içəndən sonra bulağa 

təşəkkür edilməsi, axar suların təmiz saxlanması Azərbaycan xalqının qədim inancları, eləcə də ekoloji 

dünyagörüşünun daxilində xüsusi yer tutur. Yaş, yaxud yaşıl ağacın kəsilməsinin, qol-budağının qırılması-

nın günah kimi qəbul edilməsinin hələ qədim dövrlərdən Azərbaycan xalqının inancları içində xüsusi yeri 

vardır.  

Müasir Azərbaycanın əraziləri daxilində formalaşmış xalqların inanclarında da təbiətə olan inanc 

xüsusi yerlərdən birini tutur. Antik müəlliflərdən olan Strabon qeyd edir ki, Albaniyanın əhalisi dağdağan 

ağacına inanır. Bu gün Azərbaycanın bəzi kəndlərində dağdağan ağacının kəsilməsinin günah olduğu inancı 

onu düşünməyə əsas verir ki, təbiətə olan inanc hələ qədim dövrlərdən Azərbaycanda yaşayan insanların 

təbiətə sevgisinin, bu gün isə ekoloji dünyagörüşünün formalaşmasının ilkin anlayışlarından biri olmuşdur. 

user
Прямоугольник




